
Annotatsiya: Ushbu maqola Oʻzbekistonda hududlarni kompleks rivojlantirishni 

davlat tomonidan tartibga solish masalalariga bagʻishlangan. Iqtisodchi olimlarning 

investitsiyalarni jalb qilish, qulay investitsiya muhitini yaratish va yuqori texnologiyali 

sohalarda investitsiya loyihalarini amalga oshirishning strategik yondashuvlari tahlil 

qilingan. Uzoq muddatli investitsiya strategiyasini ishlab chiqish, uning mintaqaviy 

taraqqiyot va iqtisodiy barqarorlikka ta’siriga alohida e’tibor qaratilgan. 

Kalit so`zlar: hudud, investitsiya, investitsiya siyosati, investitsiya strategiyasi, 

kompleks rivojlanish. 

 

Har qanday iqtisodiy islohotlar zamirida mamlakat hududlari iqtisodiy o„sishini 

ta‟minlash orqali xalqning hayot darajasi va turmush farovonligini oshirish vazifalari 

yotadi. 

Mamlakatimizda amalga oshirilayotgan faol investitsiya siyosati va ishlab chiqarishga 

chet el kapitalini jadal o„zlashtirishning asosiy maqsadi ham mintaqalarda barqaror 

rivojlanishni ta‟minlash orqali xalq farovonligiga erishishdir. 

Mintaqalarda barqaror iqtisodiy o„sish unga investitsiyalarni faol jalb qilish va 

samarali foydalanish orqali ishlab chiqarish hajmining oshishiga bog„liqdir. Bunda, 

ayniqsa, investitsiyalarni faol va oqilona jalb qilish orqali ishlab chiqarishni 

modernizatsiya qilish, tarkibiy qayta qurish va zamonaviy texnologiyalarni joriy qilish 

bilan iqtisodiy o„sish sifatini oshirish katta ahamiyat kasb etadi. 

Aytish mumkinki, respublika mintaqalarida qulay investitsiya muhitini shakllantirish, 

investitsiyalarni ishlab chiqarish tarmoqlariga faol o„zlashtirishni ta‟minlash, yuqori 

texnologiyali tarmoqlarda investitsiya loyihalarini amalga oshirish, chet el kapitalini jalb 

qilish orqali ishlab chiqarish sifatini oshirish kabi vazifalarning asosiy maqsadi barqaror 

iqtisodiy o„sishni ta‟minlashdir.  

Davlatning ijtimoiy-iqtisodiy sohalarda rivojlanishni ta‟minlash usullaridan biri bu 

jamiyat va iqtisodiyotni rivojlantirishning uzoq muddatli maqsadlarini belgilash va ularga 

erishish yo„llarini investitsiya strategiyasida ifodalashdir. Mamlakatda oqilona 

investitsiya siyosatini olib borish va hududlarga investitsiyalarni faol o„zlashtirish hamda 

ulardan samarali foydalanish uchun zarur shart-sharoitlar yaratishda o„rta va 

uzoq muddatga mo„ljallangan investitsiya siyosati strategiyasini ishlab chiqish 

maqsadga muvofiq. Investitsiya siyosati strategiyasi esa o„z navbatida mamlakatni 

kompleks ijtimoiy-iqtisodiy rivojlantirish bo„yicha belgilab olingan uzoq muddatli rejalar 

va ustuvor yo„nalishlar bilan uyg„un bo„lishi hamda unga asoslanishi darkor. 

Mamlakatning investitsiya strategiyasi - bu investitsiya faoliyatining turli xil 

maqsadlari, ustuvorliklari, yo„nalishlari va chegaralari, shuningdek, milliy investitsiya 

siyosatini hisobga olgan holda, qabul qilingan respublika va mintaqaviy rivojlanish 

dasturlarida belgilangan qulay investitsiya muhitini yaratish bo„yicha tashkiliy, ma‟muriy 

va moliyaviy-iqtisodiy chora-tadbirlar tizimidir. Alohida ta‟kidlash joizki, investitsiya 

strategiyasi nafaqat davlat yoki mamlakat doirasida, balki ushbu mamlakatning ichki 

mintaqa yoki hududlari darajasida ham ishlab chiqilishi mumkin. Investitsiya strategiyasi 

yordamida davlat tuzilmalari, tijorat banklari, moliyaviy tashkilotlar, moliyaviy va sanoat 

guruhlari, sug„urta, investitsiya va venchur fondlari, sanoat korxonalari, tadbirkorlar kabi 

ko„plab manfaatdor ishtirokchilarni jalb qilish mumkin. 

Odatda strategiya o„z ichiga kelajakdagi rivojlanishni belgilaydigan strategik 

maqsadlar, strategik maqsadlarga erishish texnologiyasi, tanlangan texnologiyalarga jalb 

qilinadigan resurslar, maqsadlarga erishishni ta‟minlovchi boshqaruv tizimi, samaradorlik 

ko„rsatkichlari va mo„ljallangan natijalar kabi qismlarni qamrab oladi. 

Iqtisodchi M.I.Samogorodskaya mintaqaviy jihatdan investitsiya strategiyasiga 

mintaqaning investitsiya rivojlanishiga erishish uchun federal va mintaqaviy darajadagi 

davlat hokimiyati organlari tomonidan foydalaniladigan mintaqadagi investitsiya 

jarayonlariga ta‟sir etuvchi usul va vositalar yordamida investitsiya resurslarini 

boshqarish strategiyasi sifatida yondashgan
8
. 

Tadqiqotchi V.A.Xaritonov esa mintaqaning muvaffaqiyatli rivojlanishining sharti 

sifatida xo„jalik yurituvchi sub‟ektlarning investitsiya va innovatsiyalar sohasida 

kelishilgan, aniq maqsadga yo„naltirilgan holda ishlashi zarurligini orqali stategiyaning 

o„rnini alohida qayd etadi
9
. 

Tadqiqotlarda uzoq muddatli asoslangan va puxta ishlab chiqilgan rejalarsiz 

hududning iqtisodiy rivojlanishida qiyinchiliklar vujudga kelishi mumkinligi ham qayd 

etilgan. Hududlarda to„g„ri va maqsadli qurilish investitsiyalari mamlakatning iqtisodiy 

o„sishi va barqaror rivojlanishiga hissa qo„shadi. 

                                                             
8 Самогородская М.И. Разработка механизма управления региональной инвестиционной стратегией // 
Менеджмент в России и за рубежом. 2003. № 4. 
9 Харитонов В.А., Алексеев А.О. Концепция субъектно-ориентированного управления в социальных и 
экономических системах// Политематический сетевой электронный научный журнал Кубанского 
государственного аграрного университета. №109(05), 2015 г. стр. 1-17. 

Vaziyatni yaxshi tomonga o„zgartirish uchun barcha omillarni qamrab 

oladigan va chegaradosh hududlarning ijtimoiy-iqtisodiy rivojlanishining 

jihatlari va ularning orqada qolishini yengib o„tishga qaratilgan uzoq muddatli kompleks 

chora-tadbirlarni ishlab chiqishga ehtiyoj seziladi. Hukumatning mintaqaviy siyosatida 

barcha darajalarda (milliy, davlatlararo va mahalliy) ko„p funksional rivojlanish 

xususiyatlarini o„z ichiga olishi kerak. 

Investitsiya strategiyasi mintaqaning o„ziga xos xususiyatlarini namoyish etadi, 

raqobat ustunliklari, mumkin bo„lgan ustuvor maqsadlar va rivojlanish ssenariylari, 

respublika darajasida va mintaqaviy korxonalar bilan munosabatlardagi hududning 

mavqeini ochib beradi. Unda hududlarni rivojlantirishning ustuvor yo„nalishlari, 

investitsiya manbalari va shakllari, maqsadlarga erishishning istiqbolli yo„llari aks 

ettiriladi. 

Rivojlanish maqsadlari aniqlanganda, investitsiya strategiyasining maqbul turini 

tanlash muhim ahamiyat kasb etadi. Rivojlanishning bir qator muqobil strategiyalari 

bo„lishi mumkin. Masalan, oldingi davr ko„rsatkichlari darajasining qisqa muddatli va 

uzoq muddatli maqsadli parametrlari darajasidan yil sayin oshib borishini ta‟minlaydigan 

o„sish strategiyasi. Ushbu rivojlanish strategiyasi sezilarli investitsiya salohiyatiga ega 

bo„lgan jadal rivojlanayotgan hududlar uchun xos bo„ladi. 

Ijtimoiy-iqtisodiy rivojlanishning erishilgan maqsadli parametrlarini inflyatsiyani 

hisobga olgan holda tartibga solishga yo„naltirilgan cheklangan o„sish strategiyasi 

bo„lishi ham mumkin. Ushbu strategiya yuqori sarmoyaviy xavf-xatarlarga yo„l qo„ymay, 

barqaror rivojlanayotgan mintaqalar tomonidan tanlanadi. Shuningdek, investitsiya 

maqsadlari darajasining pasayishi bilan tavsiflanadigan pasayish strategiyasi. Ushbu 

strategiya iqtisodiyoti inqiroz va turg„unlik holatida bo„lgan mintaqalar tomonidan qabul 

qilinadi. U hududiy infratuzilmani modernizatsiya qilishda bo„shatilgan aktivlarni 

yo„naltirish bilan samarasiz ishlab chiqarishlarni to„liq tugatish, qayta yo„naltirish yoki 

diversifikatsiyalashni ta‟minlaydi. 

Strategiya turini tanlash investitsiya oqimining yo„nalishini belgilaydi. Sohaviy 

yondashuv bilan sanoat va investitsiya siyosatining yaqinlashuvi amalga oshiriladi, 

hududiy yondashuv bilan investitsiyalar oqimining umumiy shart-sharoitlari 

shakllantiriladi. 

Hudud iqtisodiyotida investitsiya strategiyasini amalga oshirish va investitsiya 

jarayonini boshqarish tegishli iqtisodiy siyosatni amalga oshirish orqali amalga oshiriladi. 

Bunda investitsiya strategiyasi hududning o„ziga xos bo„lgan tasdiqlangan maqsadli 

dasturlar va loyihalar, konsepsiya, maqsad va mezonlar, investitsiya muhiti dinamikasini 

tahlil qilish usullari, mavjud raqobat ustunliklari, rivojlanish ustuvorliklari, yuzaga 

kelayotgan muammolar va ijtimoiy-iqtisodiy prognozlariga asoslanadi. 

